
Útdráttur 

Þessi ritgerð er lokaverkefni mitt til BA-gráðu í félagsfræði við Háskóla Íslands. Fjallað 
verður um birtingarmyndir á kynferðisofbeldi gegn körlum í bandarískum gamanmyndum. 
Skoðað verður hversu algengt það er að kynferðisofbeldi gegn körlum birtist okkur í 
gamanmyndum, hvernig það birtist okkur, og hvort þessar birtingarmyndir geti stuðlað að og 
viðhaldið ranghugmyndum. Kynferðisofbeldi gegn körlum og ranghugmyndir um það eru 
hvort tveggja undirrannsökuð vandamál þrátt fyrir að uppræting ranghugmynda um 
kynferðisofbeldi gegn körlum hafi þýðingu bæði fyrir karlkyns og kvenkynsþolendur 
kynferðisofbeldis. Þegar kynferðisofbeldi í gamanmyndum er skoðað eru mestar líkur á að 
karl sé þolandi ofbeldisins en gerandinn kona. Birtingarmyndir ofbeldisins samræmast 
skilgreiningu Alþjóðaheilbrigðisstofnunarinnar á ofbeldinu. Hætta er á því að birtingarmyndir 
kynferðisofbeldis gegn körlum styðji við ranghugmyndir.  

1 Inngangur 

Karlar eru meirihluti gerenda kynferðisofbeldis og konur eru meirihluti þolenda. En þótt að 

karlar séu meirihluti gerenda kynferðisofbeldis og konur séu meirihluti þolenda þá geta bæði 

karlar og konur verið bæði gerendur og þolendur kynferðisofbeldis. Ef við horfum eingöngu á 

karla sem gerendur kynferðisofbeldis og eingöngu á konur sem þolendur þá fáum við ekki 

heildarsýn yfir það vandamál sem kynferðisofbeldi vissulega er. Þar að auki tilkynna karlar 

síður kynferðisofbeldi en konur og þess vegna er líklegt að kynferðisofbeldi gegn körlum sé 

algengara en við höldum (Turchik og Edwards, 2012). 

Karlar eru meirihluti gerenda kynferðisofbeldis gegn körlum og karlar verða þolendur 

kynferðisofbeldis óháð kynhneigð. En þótt að kynferðisofbeldi gegn körlum sé alvarlegt 

vandamál rétt eins og kynferðisofbeldi gegn konum, þá hefur kynferðisofbeldi gegn körlum 

engu að síður setið eftir, því ýtt til hliðar eða hunsað. Kynferðisofbeldi gegn körlum er þar að 

leiðandi undirrannskað vandamál (Turchik og Edwards, 2012). 

 Kynferðisofbeldi þrífst á ranghugmyndum. Þessar ranghugmyndir birtast í 

fordómafullum staðalímyndum og fölskum hugmyndum um eðli kynferðisofbeldis, þolendur 

þess og gerendur. Meira er vitað um ranghugmyndir um kynferðisofbeldi gegn konum heldur 

en er vitað um ranghugmyndir um kynferðisofbeldi gegn körlum. Áhugi á kynferðisofbeldi 

gegn körlum og þeim ranghugmyndum sem kynferðisofbeldi gegn körlum þrífst á er þó að 

aukast. Auk þess þá eru þeir sem hafa ranghugmyndir um kynferðisofbeldi gegn körlum 

einnig líklegri til þess að hafa ranghugmyndir um kynferðisofbeldi gegn konum. Þess vegna 

þá geta ranghugmyndir um kynferðisofbeldi gegn körlum haft alvarlega þýðingu fyrir 

kvenkyns þolendur kynferðisofbeldis rétt eins og fyrir karlkyns þolendur kynferðisofbeldis. 

Ranghugmyndir um kynferðisofbeldi gegn körlum eru algengar. Ranghugmyndir um 

kynferðisofbeldi gegn körlum má rekja til hugmynda um hefðbundin kynhlutverk karla og 

kvenna auk hugmynda um karla og kynhegðun þeirra. Hugmyndir um karlmennsku 

samræmast þar að leiðandi ekki hugmyndum okkar um karla sem þolendur kynferðisofbeldis. 

Þetta lýsir sér meðal annars í því að karlkyns þolendur kynferðisofbeldis eru líklegri heldur en 

kvenkyns þolendur kynferðisofbeldis til þess að vera sjálfum kennt um kynferðisofbeldið 

(Turchik og Edwards, 2011). 

Fjölmiðlar hafa vald til þess að móta skoðanir okkar og viðhorf með túlkun þeirra á 

raunverulegum og óraunverulegum atburðum. Fjölmiðlar fjalla sjaldan um kynferðisofbeldi 

gegn körlum og þess vegna hefur hvert skipti sem það er gert þeim mun meira vægi til þess að 

móta skoðanir okkar og viðhorf um kynferðisofbeldi gegn körlum. Vegna þess hvað 

fjölmiðlar fjalla sjaldan um kynferðisofbeldi gegn körlum þá getur það ýtt undir þá 

ranghugmynd að kynferðisofbeldi gegn körlum sé ekki bara óalgengt heldur jafnvel 

ómögulegt (Scarce, 1997). 

Þær birtingarmyndir kynferðisofbeldis gegn körlum sem við sjáum í fjölmiðlum hafa 

hvort tveggja mótandi áhrif á hugmyndir okkar um kynferðisofbeldi gegn körlum auk þess 

sem þær eru afurð okkar eigin hugmynda um kynferðisofbeldi gegn körlum. Það eru því ekki 

eingöngu fjölmiðlarnir sem hafa áhrif á okkur sem notendur þeirra heldur eru það einnig við 

sem höfum áhrif á fjölmiðlana. Þegar við sjáum kynferðisofbeldi gegn körlum í fjölmiðlum þá 

erum við þess vegna einnig að horfa á okkar eigin hugmyndir um kynferðisofbeldi gegn 

körlum (Scarce, 1997). 

Þegar við sjáum kynferðisofbeldi gegn körlum í kvikmyndum þá er það oftar en ekki 

sýnt með þeim hætti að það ýti undir frekari ranghugmyndir okkar um kynferðisofbeldi gegn 

körlum. Þessar ranghugmyndir eru til dæmis þær að kynferðisofbeldi gegn körlum eigi sér 

eingöngu stað í ákveðnum kringumstæðum með ákveðnum hópum af fólki. Þegar við sjáum 

kynferðisofbeldi gegn körlum í kvikmyndum þá er það oftar en ekki sýnt með þeim hætti að 

það eigi sér stað í fangelsum. Þessi ofuráhersla á kynferðisofbeldi gegn körlum í fangelsum 

getur orðið til þess að ýta undir frekari ranghugmyndir um kynferðisofbeldi gegn körlum á 

borð við að kynferðisofbeldi gegn körlum í fangelsum sé eðlileg og ásættanleg afleiðing þess 

að karlmaður hafi gerst brotlegur við lög (Turchik og Edwards, 2011). 

Kynferðisofbeldi gegn körlum er sú tegund ofbeldis sem oftast er sýnt í 

gamanmyndum. Þetta viðheldur þeirri ranghugmynd að kynferðisofbeldi gegn körlum sé ekki 

alvarlegt vandamál og getur orðið til þess að karlar sem verða þolendur kynferðisofbeldis 

tilkynni síður ofbeldið (Turchik og Edwards, 2011). 

Hér á eftir verður fjallað um það hvernig kynferðisofbeldi gegn körlum birtist okkur í 

bandarískum gamanmyndum. Leitast verður eftir því að svara þremur spurningum um efnið. 

Fyrsta spurningin er sú hversu algengt það sé að kynferðisofbeldi gegn körlum birtist okkur í 

gamanmyndum. Til þess að svara þessari spurningu verður notast við kvikmyndagagnagrunn 

International Movie Database (IMDb, 2012). Önnur spurningin er sú hvernig 

kynferðisofbeldi gegn körlum birtist okkur í gamanmyndum. Til þess að svara þessari 

spurningu verður notast við skilgreiningu Alþjóðaheilbrigðismálastofnunarinnar á 

kynferðisofbeldi til þess að greina kynferðisofbeldi í bandarískum gamanmyndum. Þriðja og 

síðasta spurningin er sú hvort þessar birtingarmyndir kynferðisofbeldis í bandarískum 

gamanmyndum ýti undir ranghugmyndir um kynferðisofbeldi gegn körlum. Til þess að svara 

þessari þriðju og síðustu spurningu verður notast við skilgreiningu þeirra Turchik og Edwards 

á ranghugmyndum um kynferðisofbeldi gegn körlum til þess að greina ranghugmyndir um 

kynferðisofbeldi gegn körlum í bandarískum gamanmyndum. 

2 Aðferð 

Til þess að svara fyrstu spurningunni um það hversu algengt það sé að kynferðisofbeldi gegn 

körlum birtist okkur í gamanmyndum verður notast við kvikmyndagagnagrunn IMDb. IMDb 

er vinsælasti og áreiðanlegsti gagnagrunnur fyrir kvikmyndir á veraldarvefnum og vefurinn 

með yfir 150 milljónir heimsókna í hverjum mánuði. Í gagnagrunni IMDb má finna ógrynni 

upplýsinga af ýmsum toga sem notendur síðunnar reiða sig á við val á kvikmyndum (IMDb, 

2012b). Á IMDb má finna 200 niðurstöður við við leitarorðið rape. Þar á meðal eru ensku 

orðasamböndin male rape, homosexual rape, lesbian rape og non statutory female on male 

rape. Í þeim tilgangi að einfalda leitina var ákveðið að notast eingöngu við þau orðasambönd 

sem náðu yfir flestar kvikmyndir, með tilliti til kyns þolanda og kyns geranda. Ástæðan er sú 

að gagnagrunnur IMDb birtir fleiri en eitt orðasamband sem nær yfir sömu tegund 

kynferðisofbeldis. Til dæmis birtir síðan bæði leitarorðin homosexual-rape og gay-rape, auk 

þess sem að sömu kvikmyndirnar birtast oftar en einu sinni við hvert leitarorð. Sem dæmi má 

nefna er að kvikmyndin Pulp Fiction er fyrsta niðurstaðan kemur upp þegar leitarorðin rape, 

anal-rape, male-rape, homosexual-rape og gay-rape flett upp og kvikmyndirnar hafa verið 

flokkaðar eftir vinsældum. Þannig er áætlað að þær kvikmyndir sem birtast við orðasamband 

sem sýnir færri niðurstöður birtist einnig við orðasamband sem sýnir fleiri niðurstöður, að því 

gefnu að leitarorðin nái yfir sömu tegund kynferðisofbeldis. Ekkert eitt leitarorð nær yfir 

nauðgun karls á konu, en í ljósi þess hversu margar kvikmyndir innihalda leitarorðið rape í 

samanburði við hin orðasamböndin sem notast var við er gengið út frá því að leitarorðið rape 

nái að stærstum hluta yfir þær kvikmyndir sem sýni nauðgun karls á konu. Framvegis verður 

notast við eftirfarandi þýðingar á leitarorðunum: nauðgun (rape); karli er nauðgað (male 

rape); kona nauðgar karli (non-statutory-female-on-male-rape); karl nauðgar karli (male-

rape); og kona nauðgar konu (lesbian-rape). Myndirnar voru svo flokkaðar eftir tegund 

(genre) og vinsældum (votes).  

Til þess að svara annari spurningunni um hvernig kynferðisofbeldi gegn körlum birtist 

okkur í gamanmyndum verður notast við skilgreiningu Alþjóðaheilbrigðismálastofnunarinnar 

á kynferðisofbeldi til þess að greina kynferðisofbeldi í bandarískum gamanmyndum. 

Alþjóðaheilbrigðismálastofnunin (WHO) skilgreinir kynferðisofbeldi sem allar kynferðislegar 

athafnir; tilraunir til þess að þvinga fram kynferðislegar athafnir; og óæskilegar kynferðislegar 

athugasemdir eða nálgun. Kynferðisofbeldi er frekar skilgreint sem athafnir til þess að fá 

aðgang að eða sem beinast gegn kynferði einstaklingsins með þvingunum, af öðrum 

einstakling óháð sambandi hans við þolandann. Kynferðisofbeldi getur átt sér stað í hvaða 

kringumstæðum sem er, þar með talið á heimilinu, í vinnunni eða annarsstaðar (World Health 

Organization, 2002, bls. 149). 

Samkvæmt skilgreiningu Alþjóðaheilbrigðismálastofnunarinnar á kynferðisofbeldi þá 

getur þvingun falið í sér fjölda ólíkra birtingarmynda mismikillar valdbeitingar. Fyrir utan 

líkamlega valdbeitingu getur hún falið í sér andlegt ofbeldi, fjárkúgun eða aðrar hótanir. Þetta 

geta verið hótanir um líkamsmeiðingar, að vera sagt upp störfum eða þá að fá ekki það starf 

sem sótt er um. Þvingun getur einnig falið í sér að þolandinn sem brotið er á er ófær um að 

veita samþykki sitt til dæmis vegan ölvunar, lyfjanotkunar, meðvitundarleysis eða vegna þess 

að hann er vitsmunalega ófær um að skilja aðstæðurnar (World Health Organization, 2002, 

bls. 149).  

Samkvæmt skilgreiningu Alþjóðaheilbrigðismálastofnunarinnar á kynferðisofbeldi þá 

getur kynferðisofbeldi falið í sér nauðgun. Nauðgun er skilgreind sem líkamleg valdbeiting 

eða þvingaðar samfarir í sköp eða endaþarm, með getnaðarlim, öðrum líkamspörtum eða hlut. 

Tilraun til þess að gera slíkt er skilgreint sem tilraun til nauðgunar. Nauðgun einstaklings af 

tveimur eða fleiri gerendum er skilgreind sem hópnauðgun. Kynferðisofbeldi getur einnig 

falið í sér aðrar tegundir árása sem beinast gegn kynfærum einstaklings, þar með talið 

þvingaða snertingu á milli munns, getnaðarlims, skapa eða endaþarms (World Health 

Organization, 2002, bls. 149). 

Samkvæmt skilgreinigu þeirra Turchik og Edwards á ranghugmyndum um 

kynferðisofbeldi gegn körlum þá fela þær í sér eftirfarandi: að karlar geti ekki verið þolendur 

kynferðisofbeldis; að karlar geti alltaf varið sig gegn kynferðisofbeldi; að eingöngu 

samkynhneigðir karlar séu þolendur eða gerendur kynferðisofbeldis gegn körlum; að karlkyns 

þolendur kynferðisofbeldis verði ekki fyrir jafn miklu áfalli í kjölfar þess eins og kvenkyns 

þolendur kynferðisofbeldis; að konur geti ekki brotið kynferðislega á körlum; að karlar verði 

eingöngu þolendur kynferðisofbeldis í fangelsum; að þeir karlar sem verði þolendur 

kynferðisofbeldis verði samkynhneigðir; að samkynhneigðir og tvíkynhneigðir eigi 

kynferðisofbeldi skilið því þeir séu siðferðileg frávik; og ef að karlar sýna líkamlega örvun 

við kynferðisofbeldi að þá sé ekki um kynferðisofbeldi að ræða (Turchik og Edwards, 2011). 

Kvikmyndirnar sem valdar voru til frekari greiningar eru Borat: Cultural Learnings of 

America for Make Benefit Glorious Nation of Kazakhstan, Horrible Bosses, Get Him to the 

Greek, Wedding Crashers, Eurotrip og 40 Days and 40 Nights. Allar þessar kvikmyndir eiga 

það sameiginlegt fyrir utan Eurotrip að vera meðal vinsælustu kvikmyndana sem innihéldu 

orðasamböndin rape, male rape, homosexual rape, lesbian rape og non statutory female on 

male rape eftir að myndirnar höfðu verið flokkaðar eftir tegund (genre) og vinsældum (votes).  

3 Niðurstöður 

3.1 Kynferðisofbeldi gegn körlum í gamanmyndum 

Á heimasíðu IMDb eru 2,382 kvikmyndir sem innihalda leitarorðið nauðgun. Af þessum 

2,382 kvikmyndum eru 220 skilgreindar sem gamanmyndir. Þetta jafngildir því að 9% 

kvikmynda sem sýna nauðgun eru flokkaðar sem gamanmyndir. Kvikmyndir sem sýna 

nauðgun eru í fyrsta sæti yfir flestar niðurstöður af þeim fimm leitarorðum sem ég notaðist 

við (IMDb, 2012c; 2012d). 

Á heimasíðu IMDb eru 113 kvikmyndir sem innihalda orðasambandið karli er 

nauðgað. Af þessum 113 kvikmyndum eru 22 skilgreindar sem gamanmyndir. Þetta jafngildir 

því að 19% kvikmynda sem sýna karli vera nauðgað eru flokkaðar sem gamanmyndir. 

Kvikmyndir sem sýna karli vera nauðgað eru í öðru sæti yfir flestar niðurstöður af þeim fimm 

leitarorðum sem ég notaðist við (IMDb, 2012c; 2012d). 

Á heimasíðu IMDb eru 61 kvikmynd sem innihalda orðasambandið kona nauðgar 

karli. Af þessari 61 kvikmynd eru 26 skilgreindar sem gamanmyndir. Þetta jafngildir því að 

43% kvikmynda sem sýna konu nauðga karli eru flokkaðar sem gamanmyndir. Kvikmyndir 

sem sýna konu nauðga karli eru í þriðja sæti yfir flestar niðurstöður af þeim fimm leitarorðum 

sem ég notaðist við (IMDb, 2012e; 2012f). 

Á heimasíðu IMDb eru 37 kvikmyndir sem innihalda orðasambandið karl nauðgar 

karli. Af þessum 37 kvikmyndum eru 6 skilgreindar sem gamanmyndir. Þetta jafngildir því að 

16% kvikmynda sem sýna karl nauðga karli eru flokkaðar sem gamanmyndir. Kvikmyndir 

sem sýna karl nauðga karli eru í fjórða sæti yfir flestar niðurstöður af þeim fimm leitarorðum 

sem ég notaðist við (IMDb, 2012g; 2012h). 

Á heimasíðu IMDb eru 23 kvikmyndir innihalda leitarorðið kona nauðgar konu. Af 

þessum 23 kvikmyndum eru þrjár skilgreindar sem gamanmyndir. Þetta jafngildir því að 13% 

kvikmynda sem sýna konu nauðga konu eru flokkaðar sem gamanmyndir. Kvikmyndir sem 

sýna konu nauðga konu eru í fimmta sæti yfir flestar niðurstöður af þeim fimm leitarorðum 

sem ég notaðist við (IMDb, 2012i; 2012j). 

Þegar að niðurstöður orðasambandana karli er nauðgað, karl nauðgar karli og kona 

nauðgar karli hafa verið lagðar saman kemur í ljós að 211 kvikmyndir sýna karl sem þolanda 

nauðgunar og af þessum kvikmyndum eru 54 flokkaðar sem gamanmyndir sem jafngildir því 

að 26% allra kvikmynda sem sýna karl sem þolanda eru flokkaðar sem grínmyndir. 2405 

kvikmyndir sýna konu sem þolanda og af þessum kvikmyndum eru 223 flokkaðar sem 

gamanmyndir sem jafngildir því að 9% allra kvikmynda sem sýna konu sem þolanda eru 

flokkaðar sem gamanmyndir. 

Þegar að niðurstöður orðasambandana nauðgun og karl nauðgar karli hafa verið 

lagðar saman kemur í ljós að 2495 kvikmyndir sýna karl sem geranda og af þessum 

kvikmyndum eru 226 flokkaðar sem gamanmyndir sem jafngildir því að 9% allra kvikmynda 

sem sýna karl sem geranda eru flokkaðar sem gamanmyndir. Þegar að niðurstöður 

orðasambandana kona nauðgar konu og kona nauðgar karli hafa verið lagðar saman kemur í 

ljós að 84 kvikmyndir sýna konu sem geranda og af þessum kvikmyndum eru 29 flokkaðar 

sem gamanmyndir sem jafngildir því að 35% allra kvikmynda sem sýna konu sem geranda 

voru flokkaðar sem gamanmyndir. 

Flestar kvikmyndana sýna karl nauðga konu en fæstar kvikmyndana sýna konu nauðga 

konu. Mestar líkur eru á því að kvikmyndir sem sýna konu nauðga karli séu flokkaðar sem 

gamanmyndir en minnstar líkur eru á því að kvikmyndir sem sýna karl nauðga konu séu 

flokkaðar sem gamanmyndir. Kvikmyndir sem sýna karl sem þolanda eru líklegri til þess að 

vera flokkaðar sem gamanmyndir heldur en kvikmyndir sem sýna konu sem þolanda. 

Kvikmyndir sem sýna konu sem gerenda eru líklegri til þess að flokkast undir gamanmyndir 

heldur en kvikmyndir sem sýna karl sem gerenda. 

Hægt er að flokka sömu kvikmyndirnar undir fleira en eitt leitarorð sem gerir það að 

verkum að sama kvikmyndin getur verið talin oftar en einu sinni og jafnvel oftar en tvisvar. 

Einnig má flokka sömu kvikmyndina undir fleiri en eina kvikmyndastefnu, þannig gæti sama 

kvikmyndin til dæmis bæði verið flokkuð sem gamanmynd og sem hryllingsmynd. Tekið skal 

fram að það eru notendur síðunnar sem sjá að stórum hluta um að flokka myndirnar. Þannig er 

ógerningur að tryggja að myndirnar séu allar rétt flokkaðar. Erfitt er að fella dóm yfir því 

hvað myndirnar sýna án þess að hafa séð þær.  

 

3.2 Birtingarmyndir kynferðisofbeldis gegn körlum í gamanmyndum 

Kvikmyndirnar Borat: Cultural Learnings of America for Make Benefit Glorious Nation of 

Kazakhstan, Horrible Bosses, Get Him to the Greek, Wedding Crashers, Eurotrip og 40 Days 

and 40 Nights voru valdar til frekari greiningar. 

3.2.1 Borat: Cultural Learnings of America for Make Benefit Glorious Nation of 
Kazakhstan. 

Kvikmyndin Borat: Cultural Learnings of America for Make Benefit Glorious Nation of 

Kazakhstan fjallar um sjónvarpsmanninn Borat. Borat starfar hjá ríkissjónvarpi Kasakstan og 

ferðast ásamt framleiðanda sínum Azamad um Bandaríkin í þeim tilgangi að taka upp 

heimildamynd um Bandaríkjamenn og bandaríska menningu. Á leið sinni um Bandaríkin 

horfir Borat á þáttinn Baywatch með leikkonunni Pamelu Anderson í aðalhlutverki. Borat 

verður ástfanginn af Pamelu og ákveður að giftast henni. Borat platar framleiðanda sinn 

Azamad til þess að ferðast með sér til Kaliforníu í þeim tilgangi að hitta Pamelu. Myndin 

fjallar um kynni þeirra Borat og Azamad af Bandaríkjunum, bandarískri menningu og öðrum 

uppákomum sem á vegi þeirra verða (Cohen og Charles, 2006).  

Í Borat eru tvö atriði sem sýna nauðgun. Fyrri nauðgunin á sér stað þegar Borat tekur 

viðtal við stjórnmálamann í Washington. Borat segir stjórnmálamanninum að hann hafi komið 

til Washington á sunnudegi og að þar hafi verið skrúðganga. Borat hafi eignast tvo vini úr 

þessari skrúðgöngu og hann hafi boðið þeim með sér upp á hótelherbergi. Borat segir að hann 

og vinir hans hafi drukkið áfengi og æft glímu eins og venjan er í Kasakstan og að henni 

lokinni hafi annar mannana boðist til þess að þvo Borat í sturtu. Áhorfendur sjá myndskeið af 

Borat drekka áfengi og æfa glímu með mönnunum auk þess sem annar mannana handleikur 

kynlífsleikfang. Myndskeiðinu líkur þegar að Borat fer inn á baðherbergi með öðrum 

mannana og lokar á eftir þeim hurðinni. Stjórnmálamaðurinn segir Borat að þetta hljómi eins 

og Borat hafi hitt einhvern, úr því sem kallað er í Bandaríkjunum, samfélag samkynhneigðra. 

Borat spyr stjórnmálamanninn hvað hann eigi við með orðinu samkynhneigður. 

Stjórnmálamaðurinn svarar með orðinu hommi. Borat er brugðið og spyr stjórnmálamanninn 

hvort hann sé að reyna að segja honum að maðurinn sem hafi reynt að stinga kynlífsleikfangi 

upp í endaþarminn á honum hafi verið samkynhneigður. Í næsta atriði byrjar Borat á að segja 

frá því að jafnvel þótt að endaþarmurinn á honum sé slasaður þá viti hann að restin af ferðinni 

muni ganga vel (Cohen og Charles, 2006). 

Seinni nauðgunin á sér stað þegar að Borat kemur úr baði og kemur að Azamad nöktum upp í 

rúmi þar sem hann stundar sjáfsfróun yfir Baywatch bók sem Borat keypti á bílskúrssölu. 

Borat reiðist, ræðst á Azamad og spyr hvernig hann dirfist að fróa sér yfir Pamelu. Azamad 

spyr á móti hvaða máli það skiptir fyrir Borat yfir hverju hann frói sér. Borat segir Azamad að 

hann sé ástfanginn af Pamelu og það sé raunveruleg ástæða þess að þeir séu að ferðast til 

Kaliforníu. Azamad reiðist yfir því að Borat hafi sagt sér ósatt um ástæðu ferðalagsins og 

hrindir honum af sér. Borat stendur upp og ræðst aftur á Azamad. Á þessum tímapunkti eru 

bæði Borat og Azamad naktir þar sem að handklæði sem Borat var með utan um sig er nú 

dottið af honum. Borat grípur um kynfæri Azamad og Azamad grípur um kynfæri Borats. 

Borat bítur í geirvörtu Azamad og Azamad lemur Borat með borðlampa. Borat nær bakhlið 

Azamad og leggur hann yfir rúmið. Borat virðist hafa endaþarmsmök við Azamad. Azamad 

hrindir Borat af sér, hendir honum yfir rúmið og leggst klofvega yfir andlitið á honum. 

Azamad sest á andlit Borat og skipar honum að hafa við sig munnmök og Borat virðist ekki 

geta andað. Azamad stendur upp, fleygir ferðatösku í Borat og flýr úr herberginu og út á gang 

hótelsins sem þeir dvelja á. Borat fylgir á eftir með kynlífsleikfang. Þegar Borat hittir Azamad 

síðar í myndinni ræðst Borat á Azamad og segist ennþá finna bragðið af kynfærum Azamad á 

yfirvaraskeggi sínu. Borat fyrirgefur svo Azamad og þeir sættast. Í lok myndarinnar rifjar 

Borat upp góðu tímana og þá slæmu. Þegar Borat nefnir slæmu tímana birtist myndbrot af 

slagsmálum hans og Azamad þar sem Azamad situr á andliti Borat (Cohen og Charles, 2006). 

Fyrra atriði myndarinnar sýnir nauðgun vegna þess að þar reynir samkynhneigður 

karlmaður að stinga aðskotahlut í endaþarm Borat. Borat er ófær um að veita samþykki sitt 

bæði sökum ölvunar og vegna þess að hann er vitsmunalega ófær um að skilja aðstæðurnar 

þar sem hann virðist ekki gera sér grein fyrir því að mennirnir eru samkynhneigðir. Þegar 

Borat áttar sig á því að mennirnir séu samkynhneigðir virðist hann í áfalli, auk þess sem Borat 

tekur það fram að hann sé slasaður á endaþarmi. Seinna atriði myndarinnar sýnir nauðgun 

vegna þess að þar notar Azamad líkamlega yfirburði sína til þess að yfirbuga Borat og þvinga 

hann til munnmaka (Cohen og Charles, 2006). 

 

3.2.2 Horrible Bosses 
Kvikmyndin Horrible Bosses fjallar um vinina Dale, Kurt og Nick sem hafa allir fengið nóg 

af yfirmönnum sínum. Julia yfirmaður Dale beitir hann kynferðislegu ofbeldi. Yfirmaður Kurt 

er kókaínsjúk dekurrófa sem er staðráðinn í að blóðmjólka fyrirtæki föður síns sem hann 

erfði. Yfirmaður Nick leggur hann í einelti og neitar honum um stöðuhækkun sem hann var 

búinn að lofa honum. Vinirnir ákveða að myrða yfirmenn sína, og eftir að hafa ráðfært sig við 

leigumorðingja ákveða þeir að gera það með því að myrða yfirmenn hvors annars. Myndin 

fjallar svo um hvernig til tekst með ráðabruggið hjá þeim (Ratner og Gordon, 2011). 

Í Horrible Bosses er eitt atriði sem sýnir nauðgun. Stacy, kærasta Dale, er sofandi í 

tannlæknastólnum þegar Julia ræðst á Dale og segir honum að koma. Dale spyr Juliu hvað 

hún sé að gera. Julia skipar Dale að hafa við sig munnmök. Dale spyr Juliu hvort hún heyri í 

sjálfri sér og spyr hver tali svona. Julia segir að þau eigi að hafa kynmök ofan á Stacy og nota 

hana eins og rúm. Julia klifrar upp á Stacy og Dale segir Juliu að fara ofan af henni. Dale segir 

að núna gangi Julia alltof langt, að hann sé hættur og hann þurfi ekki á starfinu að halda. Julia 

hótar Dale að segja Stacy að þau hafi haft kynmök. Ef Dale hafi ekki við hana kynmök þá 

segi hún Stacy að Dale hafi haft við hana kynmök. Dale segir Juliu að hún geti sagt Stacy 

hvað sem er, Stacy muni ekki trúa henni. Julia dregur upp spjaldtölvu úr skúffu og Dale spyr 

hvað þetta sé. Julia spyr Dale hvort hann muni eftir fyrstu vikunni þegar hún skipti um krónu 

á forjaxlinum á Dale. Dale játar því. Julia segist hafa tekið myndir af aðgerðinni. Áhorfendur 

fá að sjá eina myndina á spjaldtölvunni þar sem Julia virðist hafa munnmök við Dale þar sem 

hann liggur meðvitundarlaus í tannlæknastólnum. Áhorfendur fá að sjá aðra mynd þar sem 

Julia liggur í tannlæknastólnum með höfuðið á Dale á milli fótanna. Áhorfendur fá að sjá 

þriðju myndina þar sem Julia sést hafa mök við Dale. Dale spyr Juliu hvort hún hafi gert þetta 

þegar hann var meðvitundarlaus. Julia játar því. Fjórða myndin sýnir Juliu hafa mök við Dale 

í annarri stellingu og Julia segir að sú mynd sé hennar uppáhald. Dale reiðist og segir ítrekað 

að þetta sé nauðgun, kallar Juliu nauðgara og segir hana hafa nauðgað sér. Julia segir Dale að 

slaka á, kallar hann Jodie Foster og segir Dale að honum hafi ekki einu sinni risið hold. Dale 

segir það ekki vera honum til huggunar. Julia segi Dale að honum rísi hold næst annars fái 

Stacy að sjá myndaalbúmið. Julia segir Dale að undirbúa sjúklinginn fyrir röntgenmynd og að 

hún komi aftur eftir augnablik. Þetta atriði sýnir nauðgun vegna þess að áhorfendur fá að sjá 

myndir af spjaldtölvu þar sem að Julia er að hafa kynmök og munnmök við Dale sem er ófær 

um að veita samþykki sitt vegna þess að hann er meðvitundarlaus vegna svæfingar. Dale notar 

auk þess orðið nauðgun ítrekað til þess að lýsa atburðinum og virðist því upplifa atburðinn 

sem nauðgun (Ratner og Gordon, 2011). Julia kallar Dale Jodie Foster sem virðist einnig vera 

tilvitnun í leikkonuna Jodie Foster og kvikmyndina The Accused. Jodie Foster kemur aftur við 

sögu í kaflanum um kvikmyndina Wedding Crashers. 

 

3.2.3 Get Him to the Greek 

Aaron starfar hjá stóru hljómplötufyrirtæki sem á erfitt með að fóta sig í breyttu 

markaðsumhverfi í kjölfarið af minnkandi plötusölu. Aaron stingur upp á því við yfirmann 

sinn, Sergio, að halda tónleika með tónlistarmanninum Aldous á næturklúbbnum The Greek, 

taka þá upp og gefa í kjölfarið út safnplötu og tónleikamynd. Eina vandamálið er að Aldous er 

mikil prímadonna og að auki djúpt sokkinn í fíkniefnaneyslu. Myndin fjallar um hvernig 

Aaron tekst að koma Aldous frá London til Kaliforníu svo hægt sé að halda tónleikana, en það 

reynist hægara sagt en gert (Apatow og Stoller, 2010). 

 Í kvikmyndinni Get Him to the Greek eru þrjú atriði sem sýna nauðgun. Fyrsta 

nauðgunin á sér stað þegar að Aaron og Aldous standa í biðröð á flugvelli. Aldous stendur 

fyrir aftan Aaron og heyra má tollverði biðja fólk um að koma með sér bak við í stutta leit. 

Aldous tekur umbúðir með heróíni úr munninum sér og skipar Aaron um að fela þær í 

endaþarminum á sér. Aaron áttar sig ekki strax á því hvað hafði gerst og Aaron endurtekur 

skipunina. Aaron er brugðið, hann reiðist og minnir Aldous á að þeir séu staddir inni á miðri 

flugstöð. Aldous segir Aaron að þetta tilheyri starfi hans og Aaron eigi ekki að vera erfiður. 

Aaron þvertekur fyrir að fela fíkniefnin í endaþarminum á sér, en Aldous treður hönd sinni 

með heróíninu ofan í buxur Aaron og reyndir að stinga fíkniefnunum í endaþarm Aaron. 

Aaron mótmælir ítrekað en Aldous segir Aaron að slaka á endaþarmsopinu. Aldous setur 

Aaron úrslitakosti. Annaðhvort feli Aaron fíkniefnin í endaþarminum á sér eða þá að Aldous 

hættir við tónleikana, fari upp í flugvél og fljúgi heim til Lundúna. Aldous segir Aaron að það 

eina rökrétta í stöðunni fyrir Aaron sé að fela fíkniefnin í endaþarminum á sér. Sími Aaron 

hringir og Aaron segir Aldous að Sergio sé í símanum og labbar í burtu. Aaron segir Sergio að 

hann glími við mögulegan heilsufarsvanda Aldous. Sergio spyr Aaron hvað hann eigi við og 

hvort að Aldous sé lifandi. Aaron segir Sergio að Aldous vilji að hann feli fíkniefni í 

endaþarminum á sér og að hann viti ekki hvað hann eigi að gera. Sergio spyr Aaron hvað 

vandamálið sé og skipar Aaron að fela fíkniefnin í endaþarminum á sér. Aaron biður Sergio 

um að láta sig ekki fela fíkniefnin í endaþarminum á sér. Sergio segir Aaron að þetta sé 

tækifærið hans, Aaron sé núna í valdastöðu gagnvart Aldous og hafi öll völdin í 

endaþarminum á sér. Aldous muni gera hvað sem Aaron vill. Aaron spyr Sergio hvort hann sé 

þá ekki að láta of mikið eftir gagnvart Aldous. Sergio segir Aaron að þetta sé það sem þeir 

geri, þetta séu aðeins fíkniefni í endaþarminum á honum og að enginn muni deyja. Sergio 

segir Aaron að hann viti hvað honum beri að gera og slítur símtalinu. Aaron biður Aldous um 

að láta sig fá fíkniefnin sem Aldous gerir. Aaron labbar svo afsíðis og setur fíkniefnin í 

endaþarminn á sér. Síðar sitja Aldous og Aaron saman á flugvallarbar og Aaron spyr Aldous 

af hverju hann hafi gert sér þetta og Aldous segist hafa gert það af einskærri ást. Þetta atriði 

sýnir nauðgun þar sem að bæði Aldous og Sergio beita Aaron töluverðum þrýstingi til þess að 

fá hann til þess að fela fíkniefnin í endaþarminum á sér sem hann svo gerir. Aldous gerir auk 

þess tilraun til þess að troða fíkniefnunum í endaþarm Aaron. Aaron óttast einnig 

atvinnumissi þar sem að starf hans veltur á því hvort Aldous komist til þess að halda 

tónleikana eða ekki. Þetta veit Aldous og kúgar Aaron til þess að fela fíkniefnin í 

endaþarminum á sér með því að hóta því að hann muni hætta við tónleikana gangi Aaron ekki 

að óskum hans (Apatow og Stoller, 2010). 

Önnur nauðgunin í myndinni á sér stað þegar að Aaron og Aldous koma til Las Vegas 

þar sem þeir dveljast á hótelherbergi. Á leið sinni þangað gerir Aldous ítrekaðar tilraunir til 

þess að nálgast fíkniefnin sem enn eru geymd í endaþarmi Aaron. Þegar komið er inn á 

hótelherbergið eltir Aldous Aaron þrátt fyrir ítrekuð mótmæli Aaron þar til að Aldous nær 

Aaron. Aaron mótmælir Aldous og berst um. Það sem áhorfendur sjá er svo skuggamynd þar 

sem að Aldous sést reka fingurnar af afli í endaþarm Aaron sem öskrar. Aldous segir Aaron 

að opna sig, kallar hann góða stelpu eftir að hann hefur náð efnunum og spyr Aaron hvort 

þetta hafi nokkuð verið sárt. Þetta atriði sýnir nauðgun vegna þess að Aldous beitir 

líkamlegum aflsmunum sínum til þess að yfirbuga Aaron og þröngva fingrum sínum af afli 

inn í endaþarm Aaron þrátt fyrir ítrekuð mótmæli hans. Aldous virðist gera sér fulla grein 

fyrir mögulegum afleiðingum verknaðarins þegar að hann spyr Aaron hvort þetta hafi nokkuð 

verið sárt. Aaron öskrar af sársauka og virðist í losti strax eftir að atburðinum líkur auk þess 

sem hann reiðist Aldous (Apatow og Stoller, 2010). 

Þriðja nauðgunin í myndinni á sér stað þegar að Aaron, Aldous og faðir Aldous eru 

allir staddir saman á súlustað. Sergio kemur svo og hittir þá og þeir sitja allir saman að 

drykkju og ræða málin. Þegar Aaron gerir sig líklegan til þess að fara heim í háttinn stöðvar 

Sergio Aaron og spyr Aldous og faðir hans hvort Aaron sé búinn að láta eins og tík allann 

tímann. Aldous og faðir hans játa því og segja Sergio að Aaron hafi látið eins og algjör tík. 

Sergio grípur konu sem á leið framhjá, nær athygli hennar og spyr hana nafns. Konan segist 

heita Destiny. Sergio kynnir Destiny fyrir Aaron, segir henni að Aaron vinni fyrir hann og að 

Aaron stjórni hlutunum fyrir sig. Sergio segir konunni að hún eigi að fara með Aaron og hafa 

kynmök við hann. Aaron virðist ekki lítast á blikuna en fer með Destiny. Aaron og Destiny 

sjást liggja saman upp í rúmi og tala saman. Aaron virðist leiðast þegar að Destiny leggst 

klofvega ofan á hann. Aaron spyr Destiny hvað hún sé að gera og Destiny byrjar að klæða 

Aaron úr. Aaron mótmælir Destiny en Destiny segist þurfa að sýna Aaron eitthvað. Aaron 

segir Destiny að honum langi ekki að sjá það. Destiny sýnir Aaron á sér kynfærin en Aaron 

lítur undan. Destiny skipar Aaron að horfa á kynfæri sín sem Aaron gerir. Destiny kemur svo 

við kynfærin á sér og Aaron lítur aftur undan. Aaron segir Destiny að hætta þessu en Destiny 

leggst ofan á Aaron og klæðir hann úr buxunum. Aaron segir Destiny að hún láti eins og hún 

sé óð og segir henni að hætta. Aaron segir Destiny að fjörið sé á enda og þau eigi að slaka á. 

Við þetta dregur Destiny gervilim upp úr veski sínu. Hún rekur gerviliminn í andlit Aaron 

sem berst um og spyr Destiny hvenær hún hafi þrifið hann síðast. Destiny segir Aaron að 

kyssa gerviliminn og rekur gerviliminn í kok Aaron á meðan Aaron heldur áfram að berjast 

um. Destiny segir Aaron að hann vilji þetta en Aaron segist vilja fara heim. Destiny segir að 

gervilimurinn fari inn í Aaron en Aaron segir Destiny að fara af sér og spyr hvað hún sé að 

gera. Destiny rekur gerviliminn af hörku í endaþarm Aaron sem heldur áfram að berjast um. 

Aaron öskrar upp yfir sig og spyr af hverju þetta sé alltaf að koma fyrir sig. Destiny segir 

Aaron að slaka á. Sýnd er klippa þar sem fyrrverandi kærasta Aaron sem Aaron virðist hafa 

hringt í fyrir mistök situr og hlustar á atburðarrásina í gegnum farsíma. Destiny segir Aaron 

að taka þessu eins og maður en Aaron spyr af hverju gervilimurinn sé með eistu. Síðar sjást 

Aldous og faðir hans spila saman á gítar og tala saman. Aaron kemur til þeirra, virðist í áfalli 

og segist halda að honum hafi verið nauðgað (Apatow og Stoller, 2010). 

 Þetta atriði sýnir nauðgun þar sem að Destiny tekst að yfirbuga Aaron með 

líkamlegum aflsmunum sínum. Hún treður að því er virðist óhreinum gervilim í kok Aaron 

áður en hún rekur hann svo upp í endaþarm hans þrátt fyrir ítrekuð mótmæli Aaron sem berst 

einnig um. Aaron notar orðið nauðgun til þess að lýsa atburðinum og virðist því hafa upplifað 

atburðinn sem nauðgun, hann er í áfalli, auk þess sem hann virðist tengja atburðinn við 

nauðgun Aldous fyrr í myndinni þegar hann spyr af hverju þetta sé alltaf að koma fyrir hann 

(Apatow og Stoller, 2010). 

 

3.2.4 Wedding Crashers 

Kvikmyndin Wedding Crashers fjallar um þá John og Jeremy. John og Jeremy eru tveir vinir 

á fertugsaldri sem stunda þá iðju af kappi að gerast boðflennur í brúðkaupum. Þar villa þeir á 

sér heimildir og nota rómantískt andrúmsloft brúðkaupanna til þess að eiga í skyndikynnum 

við sem flestar konur. Málin fara þó að flækjast þegar að John verður ástfanginn af Claire en 

Claire er trúlofuð auk þess sem hún veit ekki raunveruleg deili á John. Það kemur svo í hlut 

Jeremy að hafa ofan af fyrir Gloriu sem er yngri systir Claire á meðan að John gerir sitt besta 

til þess að heilla Claire (Abrams og Dobkin, 2005). 

 Í Wedding Crashers er eitt atriði sem sýnir nauðgun. Nauðgunin á sér stað þegar 

Jeremy vaknar við að búið er að binda hann á höndum og fótum við rúm og Gloria situr nakin 

klofvega ofan á honum. Jeremy spyr hvað sé á seyði. Gloria þaggar niður í  Jeremy og segir 

að hann muni vekja pabba hennar. Gloria segist hafa hugleitt það sem Jeremy hafi sagt henni 

og Gloria segist halda að vandamálið sé að hún sé ekki nægilega ævintýragjörn fyrir Jeremy. 

Jeremy segir Gloriu að hann sé nokkuð viss um að þetta hafi hann ekki sagt við hana. Gloria 

þaggar aftur niður í Jeremy og segist ætla að láta alla draumóra hans rætast. Jeremy ætlar sér 

að segja eitthvað þegar að Gloria treður óhreinum sokk upp í munn hans og límir fyrir á 

meðan að Jeremy berst um. Gloria segir Jeremy að hún elski hann en Jeremy reynir að öskra 

(Abrams og Dobkin, 2005). 

 Daginn eftir er John að lesa blaðið og borða morgunmat þegar að Jeremy kemur inn í 

herbergið. John segir Jeremy að bíða þangað til að hann sjái kræsingarnar og að Jeremy geti 

fengið hvað sem hann vilji að borða. Jeremy segir John að taka nesti og að ferjan fari eftir 25 

mínútur svo þeir geti farið. John spyr Jeremy hvað sé að og segir Jeremy að fá sér að borða. 

Jeremy segir John að hann hafi lítið sofið um nóttina og að hann sé örmagna. John spyr 

Jeremy hvort að dýnan sem hann hafi sofið á hafi verið of mjúk. Jeremy segir að það gæti 

verið ástæðan, eða þá að ástæðan hafi verið miðnætur nauðgunin. Eitthvað af þessu hafi 

valdið svefnleysinu. John segir Jeremy að fá sér heilhveitiköku en Jeremy segist vera í of 

miklu áfalli til þess að fá sér að borða. John segir Jeremy að slaka á en Jeremy reiðist og segir 

John að sokkurinn hans sem hann hafi verið í allan daginn og svitnað í hafi verið troðið ofan í 

munninn á honum og límt fyrir. John segir Jeremy að þeir eigi að tala saman og að hann sé 

góður hlustandi. Jeremy segist ekki getað tjáð sig og að honum líði eins og Jodie Foster í The 

Accused. Jeremy segist svo ætla að fá sér að borða en hann kjósi að borða ekki með John. 

Hann vilji hlaða rafgeyminn, drepa á vélinni og setja í hlutlausann. Jeremy segist svo ætla að 

tala við John eftir máltíðina en ekki um síðustu nótt því þá verði hann reiður (Abrams og 

Dobkin, 2005). 

 Þetta atriði sýnir nauðgun vegna þess að Gloria notfærir sér þær aðstæður að Jeremy 

skuli vera sofandi til þess að binda hann á höndum og fótum við rúmið og þagga niður í 

honum með óhreinum sokk og límbandi svo hann geti ekki hreyft við mótmælum. Jeremy 

notar orðið nauðgun þegar hann lýsir atburðinum fyrir John og virðist því hafa upplifað 

atburðinn sem nauðgun, auk þess sem hann segist vera í áfalli og að hann sé reiður (Abrams 

og Dobkin, 2005). 

 

3.2.5 Eurotrip 

Kvikmyndin Eurotrip fjallar um Scott sem er sagt upp af kærustunni sinni daginn sem hann 

klárar framhaldsskóla. Þegar Scott verður ástfanginn af þýskri pennavinkonu sinni, Mieke, 

ákveða hann og vinur hans, Cooper, að ferðast sem puttaferðalangar til Evrópu til þess að 

hitta Mieke í Berlín. Á leiðinni slást þeir í för með tvíburasystkinunum Jenny og Jamie, sem 

eru á bakpokaferðalagi um Evrópu, og myndin fjallar um leit Scott að Mieke (Berg og 

Schaffer, 2004). 

Í myndinni Eurotrip er eitt atriði sem sýnir nauðgun. Nauðgunin á sér stað þegar 

Cooper fer einn á vændishús í Amsterdam. Vændiskona heilsar honum og bíður hann 

velkominn á vændishúsið þar sem draumar hans muni rætast. Vændiskonan segir Cooper að 

stundum verði viðskiptavinirnir svo gagnteknir af unaði, að þeir öskri nei þegar þeir meini já. 

Þess vegna noti þau öryggisorð á vændishúsinu. Vændiskonan segir að ef alsælan verði of 

mikil fyrir Cooper eigi hann að nota öryggistorðið og að þau muni ekki hætta fyrr en það er 

gert. Vændiskonan segir Cooper að þau muni byrja rólega og stríða Cooper með léttum 

erótískum forleik. Cooper er handjárnaður við grind á höndum og fótum þegar að 

vændiskonan öskrar að nú byrji þau. Herbergið á vændishúsinu þar sem Cooper er staddur 

umturnast skyndilega í einhversskonar kvalarlosta dýflissu. Vændiskonan rífur sig úr fötunum 

sem hún er klædd í og reynist vera í blætisklæðnaði innan undir þeim. Hún kallar á 

samstarfsmenn hennar, Hans og Gruber, og út úr hurðagætt koma tveir stórir og vöðvastæltir 

karlmenn sem einnig eru í blætisklæðnaði. Cooper er reistur við á grindinni og spyr hvenær 

stelpurnar komi tilbaka. Vændiskonan biður samverkamenn sína um eistnaklemmur og rífur 

Cooper úr nærbuxunum sem nú er nakinn að neðan. Annar karlmaðurinn sést meðhöndla 

startkapla. Cooper man skyndilega eftir öryggisorðinu sem skrifað er á miða í vasa hans og 

teygir sig í brjóstvasann á fráhnepptri skyrtu sem hann er klæddur í. Öryggisorðið sem 

vændiskonan afhendi Cooper reynist vera langt og óþjált erlent orð sem Cooper getur ekki 

borið fram. Annar karlmaðurinn gefur Cooper rafstuð í geirvörturnar með startköplunum, 

mælirinn á rafhlöðunni sýnir mesta styrk og Cooper öskrar á milli þess sem hann reynir að 

bera fram öryggisorðið (Berg og Schaffer, 2004). Vændiskonan er að eiga við kynfærasvæði 

Cooper sem er ítrekað að reyna að bera fram öryggisorðið. Í tilraunum sínum til þess að bera 

fram orðið segir Cooper orðið fluggengegeholen. Vændiskonan spyr Cooper hvort hann hafi 

sagt fluggegecheimen og Cooper játar. Vændiskonan spyr Cooper hvort hann sé viss og 

Cooper játar aftur. Vændiskonan segir Cooper að hann fái það sem hann vill og öskrar á 

samverkamenn sína að koma með fluggengecheimen. Cooper er beygður fram á grindinni sem 

hann er fastur við. Annar karlmaðurinn dregur fram stóran bor með þremur áföstum 

gervilimum á meðan að Cooper mótmælir ítrekað og segist ekki hafa átt við fluggegecheimen. 

Cooper heldur ítrekað áfram að reyna að bera fram öryggisorðið en annar karlmaðurinn rekur 

borinn upp í endaþarm Cooper sem öskrar. Daginn eftir hittir Cooper vini sína aftur og er 

haltrandi. Scott spyr Cooper hvað hann hafi gert í gærkvöldi og Cooper segist ekki vilja tala 

um það (Berg og Schaffer, 2004). 

Þetta atriði sýnir nauðgun þar sem að Cooper er bundinn á höndum og fótum. 

Öryggisorðið sem hann er látinn fá er svo langt og óþjált að augljóst megi telja að sá sem tali 

ekki tungumálið geti aldrei borið það fram. Gervilim er svo stungið í endaþarm Cooper þrátt 

fyrir ítrekuð mótmæli hans. Daginn eftir atburðinn er Cooper haltrandi og virðist því slasaður. 

Cooper vill ekki tjá sig um atburðinn við vini sína og virðist þannig vera í töluverðu áfalli 

(Berg og Schaffer, 2004). 

 

3.2.6 40 Days and 40 Nights 
Kvikmyndin 40 Days and 40 Nights fjallar um Matt sem getur ekki hætt að hugsa um 

fyrrverandi kærustu sína, Nicole. Matt reynir að gleyma Nicole með því að eiga í fjölda 

skyndikynna við margar ólíkar konur en ekkert gengur. Eftir að Matt skriftar hjá bróður sínum 

sem er í læri til prests ákveður Matt að fara í algjört kynlífsbindindi yfir páskaföstuna sem nær 

til 40 daga og 40 nætra. Daginn eftir að Matt byrjar í kynlífsbindindinu hittir Matt Ericu sem 

hann verður ástfanginn af. Myndin fjallar svo um hvort Matt nái að klára kynlífsbindindið án 

þess að missa Ericu, þrátt fyrir að vinnufélagar Matt setji upp veðmál og nýti öll tækifæri sem 

gefast til þess að reyna að bregða fyrir Matt fæti (Bevan og Lehmann, 2002). 

Í myndinni 40 Days and 40 Nights er eitt atriði sem sýnir nauðgun. Nauðgunin á sér stað 

þegar að Matt er heima hjá sér og hringt er á dyrabjöllunni. Matt fer til dyra haldandi að þar sé 

Erica sem hann á von á en þetta reynist þá í staðinn vera fyrrverandi kærasta Matt, Nicole. 

Nicole virðist í uppnámi og segist þurfa að tala við einhvern. Í ljós kemur að Nicole er ný hætt 

með nýja kærasta sínum. Nicole spyr Matt hvort hann hugsi aldrei um hana lengur en Matt 

biður Nicole um að fara. Nicole grípur um lim Matt og segir að limurinn hans vilji ekki að 

hún fari. Matt segir að limurinn hans ráði ekki lengur og biður Nicole um að fara. Þegar að 

Nicole er á leiðinni út segir hún Matt að það að sjá hann verja sjálfan sig svona hafi gert hana 

lostafulla. Matt reynir að loka hurðinni á Nicole en Nicole stöðvar Matt og heldur áfram að 

reyna við Matt þangað til að Matt nær að loka hurðinni á Nicole (Bevan og Lehmann, 2002). 

 Nicole kemst svo að kynlífsbindindi Matt og veðmálinu sem vinnufélagar hans eru 

með í gangi. Nicole veðjar 3500 dollurum við vinnufélaga Matt að hún nái að fá Matt til þess 

að gefast upp daginn áður en áskorunin klárast (Bevan og Lehmann, 2002). Kvöldið áður en 

að kynlífsbindindi Matt klárast fær Matt lánuð handjárn hjá vinum sínum og fær þá til þess að 

handjárna sig við rúmið svo honum takist að klára kynlífsbindindið. Þar sem að Matt á von á 

Ericu á miðnætti þegar að kynlífsbindindið klárast þá biður Matt vini sína um að skilja 

hurðina að herberginu eftir opna og lykilinn að handjárnunum eftir á náttborðinu. Matt sofnar 

svo og dreymir Ericu. Matt vaknar svo við það að hann er að fá fullnægingu og sér að Nicole 

er kominn inn í íbúðina og er að hafa við hann kynmök. Matt spyr Nicole af hverju hún hafi 

gert þetta. Nicole skilar Matt lyklunum að íbúðinni hans sem hún var með frá því þegar þau 

voru ennþá saman. Klukkan er þá rétt að slá í miðnætti og Nicole hittir Ericu á ganginum á 

leiðinni út úr íbúðinni. Þegar að Erica kemur inn í íbúðina sér hún Matt handjárnaðan við 

rúmstokkinn. Matt segir Ericu að hann hafi verið sofandi og að hann hafi haldið að Nicole 

væri Erica. Erica spyr Matt hvort þetta hafi verið þess virði og skilur við hann. Matt tekst svo 

á endanum að vinna ástir Ericu aftur. Þetta atriði sýnir nauðgun þar sem að Matt er 

handjárnaður við rúmið sem hann sefur í auk þess sem Nicole hefur kynmök við hann á 

meðan hann sefur. Matt er því ófær um að veita samþykki sitt. Nauðgunin dregur dilk á eftir 

sér fyrir bæði Matt og Ericu þar sem að þau eru ástfangin og atburðurinn eyðileggur næstum 

samband þeirra tveggja (Bevan og Lehmann, 2002). 

Allar þær kvikmyndir sem hér um ræðir uppfylla skilyrði skilgreiningar 

Alþjóðaheilbrigðismálastofnunarinnar um kynferðislegt ofbeldi. Allar myndirnar sýna 

kynmök sem fer fram með þvingunum gegn vilja þess sem verður fyrir ofbeldinu. 

Kynferðisofbeldið lýsir sér með því að gerendurnir hafa munnmök, kynmök og 

endaþarmsmök vil þolendurnar og beita til þess líkamlegu valdi, kúgunum, hótunum í sumum 

tilvikum á meðan að þolandinn er bundinn eða meðvitundarlaus hvort sem er vegna 

svefndrunga, lyfja- eða vímuefnanotkunar. Í einhverjum tilvikum nota þolendurnir nauðgun til 

þess að lýsa því ofbeldi sem þeir verða fyrir og öðrum virðast þeir líkamlega slasaðir eftir 

atburðinn.   

 

3.3 Ranghugmyndir um kynferðisofbeldi gegn körlum í gamanmyndum 

Til þess að vega það og meta hvort að myndirnir sem hér um ræðir staðfesti eða staðfesti ekki 

þær ranghugmyndir um kynferðisofbeldi gegn körlum sem Turchik og Edwards nefna í grein 

sinni þá verður annarsvegar að gera greinamun á því hvað myndirnar sýna okkur og hinsvegar 

á því hvað þær segja okkur. Þegar horft er á myndirnar þá virðast þær sumar á yfirborðinu 

ekki staðfesta þær ranghugmyndir sem Turchik og Edwards tilgreina. Myndirnar sýna 

vissulega allar karlmenn verða þolendur nauðgana, þeir eru undantekningarlaust 

gagnkynhneigðir, þeir sýna allir merki um að hafa orðið fyrir áfalli, flestir gerendana eru 

konur, engum þeirra er nauðgað í fangelsi og enginn þeirra verður samkynhneigður eftir 

nauðgunina. Því má vissulega færa ákveðin rök fyrir því að það sem myndirnar sem hér um 

ræðir sýna staðfesti ekki ranghugmyndirnar sem Turchik og Edwards setja fram í grein sinni. 

Fyrsta ranghugmyndin sem Turchik og Edwards nefna er að ekki sé hægt að nauðga 

körlum. Í Horrible Bosses, Get Him to the Greek og Wedding Crashers nota Dale, Aaron og 

Jeremy orðið nauðgun til þess að lýsa ofbeldinu. Í Get Him to the Greek notar Aaron orðið 

nauðgun til þess að lýsa samskiptum sínum við Destiny en ekki samskiptum sínum við 

Aldous. Í Borat, Eurotrip og 40 Days and 40 Nights er orðið nauðgun aldrei notað til þess að 

lýsa því sem á sér stað en það sem atriðin sýna samræmist engu að síður skilgreiningu 

Alþjóðaheilbrigðisstofnunarinnar á kynferðisofbeldi. Því er ekki hægt að segja annað en að 

allar þær myndir sem skoðaðar voru: Horrible Bosses, Borat, Get Him to the Greek, Wedding 

Crashers, Eurotrip og 40 Days and 40 Nights staðfesti ekki fyrstu ranghugmyndina sem 

Turchik og Edwards nefna um að ekki sé hægt að nauðga körlum. 

Önnur ranghugmyndin sem Turchik og Edwards nefna er að alvöru karlmenn geti 

varið sig gegn nauðgun. Í Horrible Bosses, Wedding Crashers og 40 Days and 40 Nights eru 

Dale, Jeremy og Matt sofandi þegar að þeim er nauðgað. Í Borat, Get Him to the Greek og 

Eurotrip mótmæla þolendurnir annaðhvort ofbeldinu eða veita því mótþróa. Þótt að 

þolendunum takist ekki að koma í veg fyrir ofbeldið þá ætti það ekki að fara á milli mála að 

það sem áhorfendur sjá er nauðgun, ef það er ekki beinlínis tekið fram. Þótt að karlmennirnir í 

myndunum geti ekki varið sig þá er þeim engu að síður nauðgað og því staðfesta myndirnar 

ekki aðra ranghugmyndina sem Turchik og Edwards nefna um að alvöru karlmenn geti varið 

sig gegn nauðgun. 

Þriðja ranghugmyndin sem Turchik og Edwards nefna er að aðeins samkynhneigðir 

karlmenn geti verið þolendur eða gerendur nauðgunar. Þolendurnir í myndum eru í öllum 

tilvikum karlmenn. Gerendurnir í myndunum eru í öllum tilvikum konur, nema í Borat þar 

sem að gerandinn er karl og í Get Him to the Greek og Eurotrip þar sem að annar gerandinn er 

karl. Myndirnar staðfesta því ekki þriðju ranghugmynd þeirra Turchik og Edwards um að 

aðeins samkynhneigðir karlmenn geti verið gerendur eða þolendur nauðgunar fyrir utan Borat 

þar sem að gerendurnir eru í báðum tilvikum karlar. 

Fjórða ranghugmyndin sem Turchik og Edwards nefna er að nauðgun hafi ekki áhrif á 

karlmenn, eða þá að nauðgun hafi ekki jafn mikil áhrif á karlmenn eins og hún hefur á konur. 

Í Horrible Bosses hefur nauðgun Juliu á Dale alvarleg sálræn áhrif á Dale þar sem hann telur 

sig ekki eiga annarra kosta völ en að myrða Juliu til þess að losa sig úr þeim erfiðu aðstæðum 

sem hann er í. Í Borat og Eurotrip virðist nauðgunin hafa alvarlegar líkamlegar afleiðingar 

fyrir  Borat og Cooper þar sem bæði Borat og Cooper eru slasaðir eftir endaþarmsmökin. 

Þegar Borat rifjar upp slæmu tímana undir lok myndarinnar þá rifjar hann upp 

kynferðisofbeldið. Í Get Him to the Greek virðist Aaron í uppnámi eftir að Destiny nauðgar 

honum. Í Wedding Crashers og Eurotrip vilja Jeremy og Cooper ekki ræða ofbeldið. Í 40 

Days and 40 Nights hefur nauðgunin á Matt alvarleg áhrif fyrir samband hans og Ericu. Allar 

myndirnar sem skoðaðar voru sýna að ofbeldið hafði einhverjar alvarlegar afleiðingar fyrir 

alla þá sem urðu fyrir því. Auk þess þá heldur Dale áfram að vinna með Juliu í Horrible 

Bosses. Í Borat og Get Him to the Greek verða Borat og Azamad og Aaron og Aldous aftur 

vinir. Í Wedding Crashers giftast Jeremy og Gloria. Ofbeldið er því annaðhvort ekki 

viðurkennt eða þá að lítið er gert úr því. Engin þeirra mynda sem skoðaðar voru, ef frá er talin 

myndin Horrible Bosses, sýna neinar alvarlegar sálrænar afleiðingar fyrir þann sem verður 

fyrir ofbeldinu. Myndirnar staðfesta því bæði og staðfesta ekki fjórðu ranghugmynd Turchik 

og Edwards um að nauðgun hafi ekki áhrif á karlmenn, eða þá að nauðgun hafi ekki jafn mikil 

áhrif á karlmenn og konur. 

 Fimmta ranghugmyndin sem Turchik og Edwards nefna er að konur geti ekki beitt 

karla kynferðislegu ofbeldi. Þolendurnir í myndum eru í öllum tilvikum karlmenn. 

Gerendurnir í myndunum eru í öllum tilvikum konur, nema í Borat þar sem að gerandinn er 

karl og í Get Him to the Greek og Eurotrip þar sem að annar gerandinn er karl. Þær myndir 

sem skoðaðar voru staðfesta því ekki fimmtu ranghugmynd Turchik og Edwars um að konur 

geti ekki beitt karla kynferðislegu ofbeldi. 

 Sjötta ranghugmyndin sem Turchik og Edwards nefna er hugmyndin um að körlum sé 

eingöngu nauðgað í fangelsum. Engin þeirra mynda sem skoðaðar voru sýna karli vera 

nauðgað í fangelsi. Nauðgun karla í fangelsum er þó gerð að umtalsefni í Horrible Bosses á 

tveimur stöðum í myndinni. Annarsvegar er það gert þegar að Kurt og Nick óttast að fara í 

fangelsi því þá verði þeim nauðgað. Í kjölfarið fara þeir að metast um það hverjum þeirra 

verði nauðgað oftar í fangelsinu. Seinna skiptið er í lok myndarinnar þegar að Nick talar um 

að yfirmaður hans Harken sé á fjórum fótum í ævilöngu fangelsi. Horrible Bosses sýnir þó 

einnig nauðgun konu á karli út í hinu frjálsa samfélagi þegar að Julia nauðgar Dale. 

Myndirnar staðfesta því ekki sjöttu ranghugmyndina sem Turchik og Edwards nefna um að 

körlum er eingöngu nauðgað í fangelsum. 

 Sjöunda ranghugmyndin sem Turchik og Edwards nefna er að kynferðisofbeldi af 

hálfu einhvers af sama kyni valdi samkynhneigð. Í þeim myndum þar sem að karl var gerandi 

í ofbeldinu þá halda þolendurnir allir í kynhneigð sína. Borat er ennþá ástfanginn af Pamelu, 

Aaron giftist kærustu sinni og Cooper byrjar með vinkonu sinni. Myndirnar staðfesta því ekki 

sjöundu ranghugmynd sem Turchik og Edwards nefna um að kynferðisofbeldi af hálfu 

einhvers af sama kyni valdi samkynhneigð. 

 Áttunda og níunda ranghugmyndin sem þær Turchik og Edwards nefna er annarsvegar 

að samkynhneigðir og tvíkynhneigðir einstaklingar eigi kynferðisofbeldi skilið því þeir séu 

ósiðleg frávik og hinsvegar að ef að þolandi sýnir líkamleg viðbrögð við obeldinu þá hafi 

hann viljað það. Í engri þeirra mynda sem skoðaðar voru var þolandinn samkynhneigður og 

enginn þeirra sýndi líkamleg viðbrögð eða þau aldrei gerð að umtalsefni. Myndirnar staðfesta 

því ekki áttundu og níunda ranghugmynd þeirra Turchik og Edwards. 

Myndirnar segja aftur á móti einnig aðra sögu. Þótt að ofbeldið sé í einhverjum 

tilvikum skilgreint sem nauðgun þá er það ekki alltaf gert. Áhorfendur þurfa því sjálfir að gera 

það upp við sig hvort það sem þeir eru að sjá sé kynferðisofbeldi eða ekki. Því má einnig færa 

rök fyrir því að myndirnar staðfesti að þessu leitinu til ranghugmyndina um að ekki sé hægt 

að nauðga körlum þar sem aðstandendur þessara kvikmynda virðast ekki alltaf viðurkenna 

kynferðisofbeldið. Þegar litið er til þess að myndirnar staðfesti ekki alltaf ofbeldið þá má 

einnig færa rök fyrir því að myndirnar staðfesti einnig ranghugmyndina um að eingöngu 

samkynhneigðir karlar séu gerendur eða þolendur kynferðisofbeldis. Kynferðisofbeldi gegn 

körlum sé því vandamál samkynhneigðra og að gagnkynhneigðir karlar verði ekki fyrir 

kynferðisofbeldi. Myndirnar staðfesta einnig ranghugmyndina um að kynferðisofbeldi sé ekki 

jafnmikið áfall fyrir karla eins og það er fyrir konur þar sem að líðan þolenda ofbeldisins fær 

undantekningalaust litla eða enga athygli í myndunum og ber yfirleitt ekki aftur á góma eftir 

að ofbeldið hefur átt sér stað. Gerendurnir sleppa auk þess undantekningalaust við refsingu ef 

frá er talin Julia sem þarf að gefa Dale frí í Horrible bosses og borga fyrir hann 

brúðkaupsferðina, auk þess sem þolendurnir sættast oft við gerendur sína. Samræður þeirra 

Kurt og Nick og ummæli Kurt um yfirmann sinn ýta undir þá ranghugmynd að 

kynferðisofbeldi gegn körlum eigi sér eingöngu stað í fangelsum og sé óhjákvæmileg 

afleiðing þess að hafa brotið lögin. Vegna þess hversu tregir aðstandendur kvikmyndana eru 

til þess að viðurkenna og staðfesta kynferðisofbeldið í myndunum má einnig draga þá ályktun 

að sú ranghugmynd að konur geti ekki verið gerendur í kynferðisofbeldi þar sem að 

þolendurnir eru karlar sé til staðar. Þetta verður einnig augljóst af viðbrögðum Kurt og Nick 

við frásögnum Dale af því kynferðisofbeldi sem hann verður fyrir af hálfu Juliu í vinnu sinni. 

Myndirnar eru auk þess allar skilgreindar sem gamanmyndir sem ýtir undir þá ranghugmynd 

að kynferðisofbeldi gegn körlum sé ekki alvarlegt vandamál og getur þannig komið í veg fyrir 

að karlkyns þolendur kynferðisofbeldis tilynni það. Allir þolendurnir eru aðalpersónur í 

myndunum og virkir þátttakendur í söguþræði myndanna. Sömu sögu má segja um gerendur, 

ef frá er talinn vændiskarlinn í Eurotrip og Destiny í Get Him to the Greek sem koma bara 

fram í því eina atriði. Þrátt fyrir það skiptir kynferðisofbeldið engu máli fyrir söguþráð þeirra 

mynda sem skoðaðar voru, fyrir utan Horrible Bosses þar sem kynferðisofbeldi Juliu gagnvart 

Dale hafði áhrif á framgang myndarinnar. Kynferðisofbeldið virðist því þjóna því eina 

hlutverki að vekja upp hlátur hjá áhorfendum. Þegar að Kurt og Nick ræða saman í Horrible 

Bosses um hvorum þeirra yrði nauðgað oftar í fangelsi og þegar að Nick tekur það fram að 

yfirmaður hans sé á fjórum fótum í fangelsi þá er verið að ýta undir þá ranghugmynd að 

kynferðisofbeldi gegn körlum sé óhjákvæmileg og eðlileg afleiðing þess að hafa gerst 

brotlegur við lögin. Því er ekki hægt að fullyrða annað en að það hvernig þessar kvikmyndir 

nálgast umfjöllunarefni ýti undir ranghugmyndir um kynferðisofbeldi gegn körlum. 

Allar þær kvikmyndir sem hér hefur verið fjallað um voru frumsýndar á tíu ára 

tímabili, frá árinu 2002 til 2011. Þær eru allar flokkaðar sem gamanmyndir, myndin Horrible 

Bosses er að auki flokkuð sem gamanmynd og glæpamynd og 40 Days and 40 Nights er 

flokkuð sem gamanmynd og rómantísk kvikmynd. Allar þessar kvikmyndir eru eftir 

mismunandi leikstjóra og handritshöfunda og þær eru allar með þekktum leikurum í 

aðalhlutverkum. Allar þessar kvikmyndir eru bannaðar börnum yngri en 12 ára á Íslandi, fyrir 

utan Wedding Crashers sem er öllum leyfð. Borat var auk þess tilnefnd til Óskarsverðlauna 

fyrir handrit; tilnefnd sem besta gamanmyndin á British Comedy Awards; Sacha Baron Cohen 

vann Golden Globe fyrir leik sinn sem Borat; og myndin var tilnefnd til Golden Globe sem 

besta gamanmynd. Myndirnar voru allar framleiddar í Bandaríkjunum, af Bandaríkjamönnum, 

fyrir bandarískan og alþjóðlegan markað. Allir þolendurnir í kvikmyndunum eru hvítir 

karlmenn sem virðast á aldrinum 18 til 40 ára, þótt að aldur þeirra sé aldrei tekinn fram. Þeir 

eru allir bandarískir fyrir utan Borat sem er af austur Evrópskum uppruna. Þeir virðast allir 

menntaðir eða í vel launuðum störfum.  

4 Umræða 

Það kom í ljós þegar líða tók á verkefnið að vefur IMDb var ekki nægilega góður til þess að 

lýsa því hversu algengt væri að karlar væru beittir kynferðislegu ofbeldi í gamanmyndum, til 

dæmis í samanburði við konur. Ekkert eitt leitarorð náði yfir nauðgun karls á konu og því 

þurfti að notast við leitarorðið nauðgun. Einnig kom í ljós að kvikmyndinn Eurotrip var ekki 

á neinum lista yfir þær kvikmyndir sem áttu að sýna nauðgun. Því er erfitt að meta hvort þeir 

listar sem ná yfir leitarorðin birti allar þær kvikmyndir sem vissulega innihalda 

kynferðisofbeldi. Eins má velta því fyrir sér hvort allar þær kvikmyndir sem eru á listanum 

sýni í raun kynferðisofbeldi. Þetta breytir þó ekki þeirri staðreynd að allar þær kvikmyndir 

sem hafðar voru til hliðsjónar í þessari rannsókn, fyrir utan Eurotrip, voru meðal fimm 

vinsælustu kvikmyndanna þegar að tiltekin leitarorð voru notuð. Allar sýna kvikmyndirnar 

nauðgun og þær sýna allar karla vera beitta kynferðisofbeldi, jafnvel þær myndir sem 

innihéldu leitarorðið nauðgun og höfundur taldi í upphafi að myndu sýna nauðgun karls á 

konu. 

Kvikmyndirnar sem skoðaðar voru í þessari rannsókn eiga það allar sameiginlegt að 

teljast til gamanmynda, þær komu allar út á síðustu tíu árum, þær eru allar leyfðar börnum 12 

ára og eldri, fyrir utan Wedding Crashers sem er leyfð öllum aldurshópum. Ekki verður hjá 

því komist að hlæja eða a.m.k. brosa út í annað þegar horft er á sumar þessara mynda. Þegar 

ég hins vegar settist niður til þess að skrifa niður það sem fyrir sjónir bar á skjánum á eins 

hlutlausann hátt og mér var unnt þá rann upp fyrir mér hversu alvarlegum atburðum var í raun 

verið að lýsa. Þegar horft er á þessi atriði með hliðsjón af skilgreiningu 

Alþjóðaheilbrigðismálastofnunarinnar og ummælum nokkurra sögupersóna um hvernig þær 

virðast upplifa atburðinn þá fer ekki á milli mála að atburðirnir sem um ræðir eru vissulega 

dæmi um kynferðisofbeldi, flest í formi nauðgunar. Sum atriði myndanna verða meira að 

segja að teljast nokkuð gróf og allt að því klámfengin. Í því samhengi má til dæmis nefna 

slagsmál Azamad og Borat í Borat og atriðið sem sýnir þegar Aaron er nauðgað á 

nektardansstað í Get Him to the Greek. Í Borat er bæði nærmynd af kynfærum Azamad auk 

þess sem nærmynd er af því þegar Azamad sest nakinn á andlit Borat. Í Get Him to the Greek 

er auk þess nærmynd af því þegar eftirlíkingu af getnaðarlimi er troðið ofan í munn Aaron.  

Það er sérstaklega athyglisvert hversu aðgengilegar þessar kvikmyndir eru almenningi 

og jafnvel börnum þegar haft er í huga hversu gróf og klámfengin mörg atriði myndanna eru. 

Þótt vissulega megi færa rök fyrir því að klámfengið efni sé aðgengilegra nú en nokkru sinni 

fyrr þá er klám mjög umdeilt og hefur alltaf verið. Það er annaðhvort selt í sérverslunum, leigt 

undir borð á myndbandaleigum eða sýnt á læstum rásum í sjónvarpi. Myndirnar sem hér um 

ræðir hafa allar verið sýndar í kvikmyndahúsum á Íslandi, eru fyrir allra augum í hillum 

myndbandaleiga og eru sýndar í almennri dagskrá í sjónvarpi. Þessar kvikmyndir eru jafn 

aðgengilegar og klám er á veraldarvefnum. Þær hljóta því að teljast félagslega samþykktari en 

klám, bæði þegar litið er til aðgengis og til áhorfs. Það má vissulega færa rök fyrir því að þær 

kvikmyndir sem hér um ræðir séu hluti af einhverskonar klámvæðingu, þar sem klámið hefur 

gegnumsýrt almannarýmið upp að því marki að við erum hætt að taka eftir því, það þurfi 

alltaf meira og meira til þess að skapa hughrif meðal áhorfenda, jafnvel þótt það sé bara í 

gamanmyndum sem leyfðar eru áhorfendum sem vart eru af barnsaldri. Umræðan um þessar 

kvikmyndir virðist hafa farið mjög lágt, hafi hún þá einhverntíma farið fram. 

Það má velta því fyrir sér hverju sætir. Eitt af því sem erfitt er að líta framhjá er að í 

þeim kvikmyndum sem skoðaðar voru þá voru þolendur kynferðisofbeldisins í öllum grófustu 

tilfellunum karlmenn. Það er fróðlegt að beina augunum að þeim atriðum  kvikmyndanna sem 

hér hefur verið lýst og prófa að snúa kynhlutverkunum við. Það er erfitt að ímynda sér að 

kynferðisofbeldi gegn konum væri nokkurntíma gert að gamanmáli með þessum hætti í 

jafnstórum og útbreiddum Hollywood myndum sem hér um ræðir. Við hljótum því að velta 

því fyrir okkur hvað það sé við kynferðisofbeldi gegn körlum sem áhorfendum finnst svona 

fyndið. 

Umræðan um birtingarmynd kynferðisofbeldis er gríðarlega mikilvæg. Þeir sem hafa 

ranghugmyndir um kynferðisofbeldi gegn körlum eru líklegri til þess að hafa einnig 

ranghugmyndir um kynferðisofbeldi gegn konum. Með því að sleppa umræðunni um þessa 

birtingarmynd kynferðisofbeldis í fjölmiðlum má velta því fyrir sér hvort við sem samfélag 

séum að samþykkja slíka hegðun með þögninni. Það verður þó að gæta þess að gera ekki 

aðstandendum myndanna upp skoðanir eða hvatir sem þeir kannski ekki hafa og velta upp 

þeirri spurningu að hverju sé í raun og veru verið að gera grín. Það er að segja, er verið að 

gera grín að kynferðisofbeldi eða er verið að gera grín að einhverju öðru? Í Borat er til að 

mynda mjög erfitt að sjá hver er skotspónn grínsins og það er eins og þeirri mynd hafi verið 

ætlað að móðga alla. Þessar kvikmyndir geta líka verið til þess fallnar að auka umræðuna um 

kynferðisofbeldi gegn konum jafnt sem körlum. Konur eru í raun meirihluti fórnarlamba 

kynferðisofbeldis og með því að setja karla í hlutverk þessara kvenna þá geta karlar 

hugsanlega átt auðveldara með að samsama sig stöðu þeirra. Einnig geta þessar kvikmyndir 

varpað ljósi á mismunandi viðhorf samfélagsins til kynferðisbrota eftir því hvort það er karl 

eða kona sem á í hlut. Þannig geta þessar myndir hugsanlega aukið skilning okkar á 

kynferðisofbeldi gegn körlum, sem er til dæmis raunin með þessa rannsókn. Grín getur 

stundum bent okkur á fáránleika augljósra sanninda sem fólk hefur annaðhvort ekki vitað um 

eða ekki þorað að segja frá. Þótt einhver mynd fái stimpilinn gamanmynd þá velta vinsældir 

myndarinnar fyrst og femst á því hvort áhorfendum þyki hún fyndin eða ekki. Það er undir 

áhorfandanum komið hvað honum finnst fyndið eða ekki og ef kynferðisofbeldi gegn körlum 

er gert að gamanmáli þá er það áhorfandans að meta hvort grínið samræmist siðferðisvitund 

hans eða ekki. Birtingarmynd kynferðisofbeldis er í raun óhlutbundin hvað þetta varðar, 

hvernig til tekst með grínið veltur á túlkun áhorfandans. 

